
Анатацыя 

У метадычнай распрацоўцы, метадычным рынгу, "Жыве ў вяках 

беларускае слова" педагогі дашкольнай адукацыі ўдасканальваюць 

прафесійныя веды, праяўляюць агульную эрудыцыю па пытанні развіцця 

беларускага маўлення і культуры маўленчых зносін у дзяцей дашкольнага 

ўзросту. Каштоўнасць абранай формы бачыцца ў спаборніцтве правядзення 

мерапрыемства, зместам якога з'яўляецца падбор розных заданняў, на якія 

ўдзельнікі павінны хутка даць адказ. Прапанаваныя заданні спрыяюць 

дземанстрацыі педагогамі ведаў з розных накірункаў прафесійнай дзейнасці. 

 

 

МЕТАДЫЧНЫ РЫНГ 

“Жыве ў вяках беларускае слова” 

 

Мэта: павышэнне прафесійнай кампетэнтнасці педагогаў па пытаннях 

развіцця беларускага маўлення і культуры маўленчых зносін у дзяцей 

дашкольнага ўзросту; развіццё камунікатыўных якасцяў; уменне працаваць у 

калектыве. 

Удзельнікі: выхавацелі дашкольнай адукацыі. 

Абсталяванне: мультымедыйная ўстаноўка, каляровыя эмблемы па 

колькасці ўдзельнікаў, аўдыязапіс песні  “Спадчына”(музыка І. Лучанка, 

словы Я.Купалы). 

Ход мерапрыемства 

Гучыць мелодыя песні “Спадчына”(сл. Я. Купалы, муз. І. Лучанка) 

Вядучы.  Добры дзень, паважаныя калегі. 

Яшчэ ў далёкай старажытнасці людзі здабывалі агонь, прыручалі 

жывёл, навучыліся апрацоўваць зямлю, вырошчваць ураджай, будаваць 

масты, вадзіць па вадзе караблі… Буйнейшымі заваёвамі чалавечага розуму ў 

пазнейшыя часы сталі паравая машына, электрычнасць, радыё, самалёты. А 

яшчэ пазней вялікім цудам з’явіліся штучныя спадарожнікі Зямлі, касмічныя 

караблі і выхад чалавека ў космас… 

Але ўсё гэта стала магчымым, бадай, таму, што ў людзей даўным-даўно 

з’явілася мова. Менавіта яна вывела чалавека ў свет розуму. 

Мова... Наша родная мова... Колькі мілагучнасці, таемнасці ў гэтым 

слове. Залатыя лісцікі на дрэвах, кожная птушка, кожная кветка і, канешне, 

чалавек — усе маюць сваю мову. «Самы найвялікшы і бясспрэчны закон 

жыцця — гэта людская мова, праз якую чалавек стаў вышэй за ўсіх істот пад 

сонцам», — пісаў  Янка Купала.  

Сапраўды, чалавечую мову нельга параўнаць з мовай птушак, жывёл, 

раслін. Яна з'яўляецца больш прыгожай, мілагучнай, дзякуючы ей людзі 

размаўляюць, вучацца, дасягаюць сваей мэты. Роднае слова з’яўляецца 

адным з самых вялікіх здабыткаў кожнага народа. Яго з пашанай называюць 

люстэркам культуры і формай яе існавання. Родная мова з’яўляецца формай 

існавання і захавання народных традыцый, звычаяў, духоўных скарбаў, 

спосабам і сродкам развіцця нацыянальнай культуры. 

Мова — гэта душа народа. Нагадаем словы народнага песняра Янкі 

Купалы: “Гэта душа душы беларуса — мова зраслася з ім, як зрастаецца са 

сваім коранем дрэва. Падкапайце яго, абсячыце дазвання яго корань — дрэва 

засохне, перастане жыць”. 

На вялікі жаль, мы рэдка задумваемся пра свае карані. А, магчыма, каб 

задумваліся, былі б болей памятлівымі, болей абачнымі і адказнымі, 

з  большай цеплынёй ставіліся да людзей, што пакінулі нам вялікую 

спадчыну — нашу мову. 

Зараз ва ўстановах дашкольнай адукацыі можна назіраць наступнае: 

у рамках спецыяльна арганізаванай дзейнасці педагогі выконваюць задачы 

адукацыйнай вобласці “Развіццё маўлення і культуры маўленчых зносін” 

вучэбнай праграмы дашкольнай адукацыі ў адпаведнасці з паказчыкамі 

развіцця выхаванцаў. Адукацыйная вобласць забяспечана вучэбна-

метадычнымі і вучэбна-нагляднымі дапаможнікамі для ўстаноў адукацыі 

з рускай мовай навучання, што дае магчымасць якасна арганізаваць гульні, 

заняткі з дзецьмі сярэдняга і старэйшага дашкольнага ўзросту. 

У той жа час часцей за ўсё для стварэння моўнага асяроддзя педагогі не 

рэалізоўваюць магчымасці нерэгуляванай дзейнасці, рэжымных момантаў, бо 

самі маюць недастаткова практычнага вопыту зносін з дзецьмі на беларускай 

мове ў паўсядзённым жыцці. 

У сувязі з гэтым узнікае супярэчнасць: педагогі павінны мець зносіны з 

дзецьмі на беларускай мове на працягу ўсяго дня, ствараць камунікатыўнае 

асяродзе, і не могуць гэтага зрабіць, бо не маюць практычных навыкаў зносін 

на беларускай мове. 

Згодна з артыкулам 21 Закона Рэспублікі Беларусь "Аб мовах 

у Рэспубліцы Беларусь" кіраўнікі і педагагічныя работнікі сістэмы адукацыі 

павінны валодаць беларускай і рускай мовамі. 

Удасканаленне моўнай кампетэнтнасці спецыялістаў устаноў 

дашкольнай адукацыі магчыма ў розных напрамках. Адзін з напрамкаў 

прадугледжвае прамое ўздзеянне. Напрыклад, праводзіць моўныя трэнінгі, 

віктарыны, "Літаратурныя чытанні", інтэлектуальныя семінары-практыкумы 

і г.д. для выяўлення ўзроўню валодання педагогамі беларускай мовай 

і ўмення размаўляць на ёй. У нашай установе ўжо прайшлі такія формы 

работы: круглы стол «Беларусам я завуся, родным краем ганаруся!», 

інтэлектуальнае спаборніцтва «Беларуская скарбонка», гульня-лэнд 

«У гульню гуляем – мову вывучаем», літаратурная гасцёўня «Моўныя скарбы 

роднага краю», моўныя трэнінгі «Раскажы па-беларуску». 

І сёння мы зноў зможам паспрабаваць свае сілы і веды па валоданню 

беларускай мовай. Занятак пройдзе ў форме метадычнага рынгу, які назавём 

“Жыве ў вяках беларускае слова”. 

 Арганізацыйны момант:  



4 
 

  Ісачанка Святлана Іванаўна 
 

 Вядучы. Вазьміце па адной картцы з напісанымі словамі. Прачытайце 

ўважліва. Злучыце карткі, каб у вас атрымалася дзве прыказкі (“ Прымаўкі 

ды прыказкі — роднай мовы прывязкі”, “Хто забыў сваіх продкаў — сябе 

губляе, хто забыў сваю мову — усё згубіў). (У час выканання задання гучыць 

музыка).  

 Вядучы. Каманды групіруюцца згодна слова на картцы, якое ўвайшло 

ў склад прыказкі. 

 Прашу каманды заняць свае месцы. 

 Вядучы. Назіраць за нашай гульнёй і адзначаць вашыя поспехі будзе  

паважанае журы.  

 Прадстаўленне журы.  

 Тлумачэнне правіл гульні.  

Вядучы. Спачатку мы пагаворым аб культуры маўлення, аб мастацтве 

размаўляць з дзецьмі па - беларуску. 

Вы пагадзіцеся са мной у тым, што мы ўсе, без выключэння, робім 

памылкі? 

А дзеці-гэта наша адлюстраванне. Яны, не ўмеючы думаць крытычна, 

пераймаюць нашу гаворку з усімі памылкамі. 

Культурная гаворка з'яўляецца абавязковым кампанентам для педагога. 

Уменне выразна і дакладна выказваць свае думкі, гаварыць граматна, не 

толькі прыцягваць увагу сваім маўленнем, але і ўздзейнічаць на слухачоў, 

валоданне культурай маўлення – важны складнік прафесійнай падрыхтоўкі. 

Давайце ўспомнім аб тым, што такое культура маўлення? (Адказы 

педагогаў). 

Вядучы. Культура маўлення – гэта сукупнасць такіх якасцей, якія 

дазваляюць найлепшым чынам уздзейнічаць на адрасата з улікам канкрэтнай 

сітуацыі маўлення і ў адпаведнасці з пастаўленай мэтай. 

Тэрмін «культура маўлення» мае два значэнні:  

1) сістэма камунікатыўных якасцей маўлення (правільнасць, 

дакладнасць, лагічнасць, выразнасць, багацце і разнастайнасць, дарэчнасць, 

чыстата і лаканічнасць); 

2) вучэнне пра сістэму камунікатыўных якасцей маўлення. 

Зараз мы будзем размаўляць пра камунікатыўныя якасці маўлення. 

Раўнд 1. Размінка. Гульня "Загадкавы букет". Удзельнікам 

прапануецца назваць камунікатыўныя якасці маўлення. Гэта: 

правільнасць; 

дакладнасць; 

лагічнасць; 

чыстата і лаканічнасць; 

багацце або разнастайнасць; 

выразнасць; 

дарэчнасць. 

Камандам па чарзе прапануецца па адной кветцы з букета. Трэба 

прачытаць вызначэнне і назваць камунікатыўную якасць маўлення. 

1. Правільнасць – адпаведнасць прамовы літаратурным нормам 

беларускай мовы. 

2. Дакладнасць – адпаведнасць сэнсавага зместу прамовы і інфармацыі, 

якая ляжыць у яе аснове.  

3. Лагічнасць – адпаведныя рэчаіснасці сэнсавыя сувязі паміж часткамі 

выказвання.  

4. Чысціня – адсутнасць чужародных літаратурнай мове элементаў.  

5. Выразнасць – вобразнасць афармлення моўных сродкаў 

(выкарыстанне эпітэтаў, метафар, сінонімаў, амонімаў, параўнанняў і г.д). 

6. Багацце – уменне выкарыстоўваць усе моўныя адзінкі з мэтай 

аптымальнага выражэння інфармацыі.  

7. Дарэчнасць – выкарыстанне моўных сродкаў з поўнай адпаведнасцю 

тэме гаворкі, сітуацыі маўлення, мэце выказвання, колькаснаму і якаснаму 

складу аўдыторыі, выбранаму стылю маўлення і ўмовам зносін. 

 Раўнд 2. “Падобныя – розныя” 

 Назваць словы, якія і ў рускай, і ў беларускай мове гучаць падобна, але 

маюць рознае значэнне. Каманды па чарзе даюць адказы. Напрыклад: 

 дыван – диван 

 нядзеля – неделя 

 зорка – зорька 

 рэч – речь 

 Раўнд 3. “Наадварот” 

 За адведзены час напісаць словы, супрацьлеглыя па значэнні. 

Напрыклад: 

 дзень (ноч) 

 ранак (вечар) 

 зіма (лета) 

 чысты (брудны) 

 мяккі (цвёрды) 

 ідзе (стаіць) 

 купіў (прадаў) 

 часта (рэдка) 

 танна (даражэй) 

 Раўнд 4. “Спрынт па складах” 

  Кожнай камандзе патрэбна за адну хвіліну прыдумаць як мага больш 

слоў на беларускай мове, у якіх тры склады. Напрыклад: 

шыпшыны 

суніцы 

бяроза 

рачулка 

 Раўнд 5.“Канструяванне” 

 Камандам даецца слова “МАШЫНА”. Патрэбна з літар гэтага слова 

скласці новыя. Літары ў словах паўтараюцца столькі ж разоў, колькі і ў 

дадзеным слове. Напрыклад: 

Маша 

наша 

шына 

мыш 

 Раўнд 6.“Лесвіца Т” 

 Кожнай камандзе раздаецца аркуш паперы з лесвіцай Т. Каб спусціцца 

па гэтай лесвіцы, неабходна на кожнай прыступцы ўспомніць і запісаць 

назоўнік на літару Т. Напрыклад:  

Ток 

Танк 

Тыгр 

Талерка 

Таямніца 

 Раўнд 7. “Эстафета” 

 Кожная каманда па парадку называе словы на пэўную тэматыку. 

Конкурс працягваецца да тых пор, пакуль удзельнікі могуць знаходзіць 

“словы – браты” па тэме: 

1. Колеры 

2. Дзеясловы 

3. Прыметнікі 

 Раўнд 8. “Націск” 

 Кожнай камандзе прапануецца расставіць націск у словах: 

адзінАццаць, алфавІт, бульбянЫ, вЫпадак, дачЫста, дзЕяч, дыспансЕр, 

зАгадзя, занЯтасць, ільнянЫ, індУстрыя, крапівА, малЕнькі, мАркетынг, 

мАрмур, мЫсленне і мышлЕнне, назвАны, рубЕль, стАтуя, сівЫ, садавінА, 

стАтут, хрысціЯнін, цаглЯны, чатырнАццаць 

 Раўнд 9. “Злучы пачатак і канец прыказак” 

Новых сяброў набывай             як салавей без песні 

Гультай за работу                      там і пад елкай рай 

Прыгожая птушка пер’ем         той свайго не мае 

Чалавек без Радзімы                 а старых не забывай 

Ідзі ў родны край                       мазоль за руку 

Хто чужога не шануе                а чалавек уменнем 

 Раўнд 10. Конкурс капітанаў “Прачытай выразна верш” 

Віця! — дзед бурчыць.  

- Бач, на ім усё гарыць… 

Я гляджу і ледзь не плачу, 

Ды ніяк агню не ўбачу. 

Віця ж — брат старэйшы мой — 

Абалью яго вадой. 

М. Пазнякоў 

Маці кажа: “Дзеці, гляньце, 

Дождж танцуе на асфальце”. 

Дождж танцуе! Гэта ж дзіва 

Для малечы гаманлівай. 

Дождж прайшоў, натанцаваўся 

І за цёмны лес падаўся. 

Паводле Ю. Свіркі 

Раўнд 11. “Сінквейн” 

 Камандам прапануецца прыдумаць сінквейн са словамі: мова, Радзіма, 

Беларусь.  

 Слова журы. Падвядзенне вынікаў. Узнагароджанне пераможцаў. 

 Практыкаванне “Пажаданні”. Перадаючы адзін аднаму “мяшэчак 

пажаданняў”, удзельнікі са словамі  "я  жадаю", выказваюць свае пажаданні. 

 Вядучы. Паважаныя ўдзельнікі! Сваімі пажаданнямі калегам, сябрам, 

родным вы запоўнілі мяшэчак да вось такіх памераў. Але ў ім засталося яшчэ 

месца і для майго пажадання. 

 “Трапяткая і сіняя, як васілёк, і гарачая, як прамень” — так назваў 

родную мову наш таленавіты пісьменнік і паэт, непераўзыдзены рамантык 

Уладзімір Караткевіч.  

І верыцца, што будзе жыць у вяках беларускае слова, што наша родная 

мова заўсёды застанецца любiмай, паважанай i, увогуле, самай лепшай. 

Любіце, беражыце сваю мову, а таксама прывівайце любоў і павагу да 

яе нашым дзецям! 

